Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Bod yn ddiolchgar – 1 Thesaloniaid 5: 15-18 (4ydd o 4)
Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd. 
16 Peidiwch byth â stopio gorfoleddu! 17 Daliwch ati i weddïo. 18 Byddwch yn ddiolchgar beth bynnag ydy’ch sefyllfa chi. Dyna sut mae Duw am i chi ymddwyn, fel pobl sy’n perthyn i’r Meseia Iesu.
Pwyslais: Byddwch yn ddiolchgar beth bynnag ydy’ch sefyllfa chi.
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu tedi/tegan fel o’r blaen; rhywbeth sy’n eich gwneud chi’n hapus; ffôn symudol.

.....

Rydyn ni wedi dysgu am dri peth mae Duw eisiau i ni wneud os dyn ni’n perthyn i Iesu Grist. Dw i am roi cliwiau i chi a gewch chi ddweud beth mae Duw eisiau.

(Dangoswch 3 adnodd i’w hatgoffa i beidio talu’r pwyth yn ôl; i beidio byth â stopio gorfoleddu; i weddïo. Neu cliciwch ar y ppt)

Mae yna un peth arall mae Duw eisiau i ni ei wneud os ydyn ni’n perthyn i Iesu Grist – mae Duw eisiau i ni fod yn ddiolchgar. Mae’r adnod yn dweud, ‘Byddwch yn ddiolchgar’.  Caru diolch ydy ystyr diolchgar.  (Cliciwch ar y ppt i weld hanner cyntaf yr adnod.)

Am be ydych chi’n ddiolchgar?

Dw i’n ddiolchgar am......(beth bynnag sy’n addas i chi).

Ond, mae Duw yn gwybod fod pethau’n anodd arnon ni weithiau. Mae ffrindiau’n gallu bod yn gas yn yr ysgol.  Falle eich bod chi’n cael bai ar gam gan ryw athrawes flin.  Falle nad ydych ni’n cael eich dewis i fod mewn tîm.  Falle fod yna rhywbeth trist wedi digwydd.... Dyn ni ddim bob amser yn teimlo’n hapus nac ydyn?

Ond, gwrandwch (neu ‘edrychwch’ os dych chi’n defnyddio’r ppt) ar weddill yr adnod,

Byddwch yn ddiolchgar....beth bynnag ydy’ch sefyllfa chi.

Os wyt ti’n perthyn i Iesu Grist gelli di fod yn hollol sicr ei fod o yno ar dy gyfer di bob amser. Dydi o ddim y cysgu, a dydi o ddim yn anghofio amdanat ti. Mae o’n gwybod sut wyt ti’n teimlo drwy’r amser. Felly, pan mae pethau’n anodd, neu’n ddiflas... neu hyd yn oed yn wych a chynhyrfus a ffantastig, bydd yn ddiolchgar fod Iesu’n dy garu di.

Gweddi 
Diolch i ti O Dduw am Iesu. Rydyn ni’n ddiolchgar ei fod wedi dod i’n byd ni ac wedi dangos y ffordd atat ti. Dyn ni’n ddiolchgar dy fod ti’n Dduw byw, dy fod ti’n ein caru ni ac yn hoffi gwrando ar ein gweddïau. Helpa ni i garu eraill, i beidio â thalu’r pwyth yn ôl; i orfoleddu bob amser ac i ddal ati i weddïo. Helpa ni i fod yn bobl diolchgar beth bynnag ydy’n sefyllfa ni. Amen.

